
Hoe hanteer ek ander mense se praatjies oor my?
Liturgie

Votum en Groetseën

Ps 46:1,6 (bl. 236)

Geloofsbelydenis

Leerstellig HK Sondag 22

Gebed

Ps. 19:4,7 (bl. 82)

Wet

Ps 111:1,2,4 (bl. 555)
Skriflesing en prediking 

Gebed

Liefdegawe

Sb 11-2:1,2,4
Seëngroet

Skets

Teks: Prediker 7:19-21
Skinderstories en praatjies kan ons baie seermaak. Watter leiding gee die Bybel ons oor hoe om praatjies te hanteer?

ŉ Wyse siening van die lewe

Om praatjies reg te kan hanteer, moet ons die kuns ken van hoe om reg te lewe.  Prediker noem hierdie kuns “wysheid.”  Wysheid kan ook as ŉ gelowige, Bybelse lewenshouding en lewensingesteldheid gesien word.

ŉ Bybelse lewensingesteldheid erken dat niemand in hierdie lewe sondeloos is nie.  Almal doen sonde en selfs ons beste dade is nog steeds nie heeltemal goed nie.  Ons moet egter strewe daarna om so gehoorsaam moontlik te lewe.

ŉ Wyse siening oor praatjies

Om te skinder en allerhande praatjies oor ander mense te maak, is sonde en mag nie goedgepraat word nie.  Tog is dit ŉ simptoom van ŉ sondige wêreld. Solank sonde in die wêreld is, sal mense praatjies maak.  Waak egter om self aan die sonde toe te gee en oor ander te skinder.

Wat ander se praatjies oor jouself aanbetref: Wees realisties - erken ander se praatjies vir wat dit is: sondige dade.  Moet jou daarom nie aan ander se praatjies steur nie.  Jy mors dan nie onnodige kragte en energie oor die sonde van ander nie.  

Preek
Geliefdes in ons Here Jesus Christus

Een realiteit van hierdie lewe is dat daar oor ons gepraat word.  

· Kollegas by die werk praat oor jou.  

· Maats by die skool praat oor jou.  

· Vriende praat oor jou.  
· Familie praat oor jou.
Ja, waar jy ook al gaan, sal daar oor jou gepraat word.  Meestal weet jy nie eers dat oor jou gepraat word, óf wat oor jou gesê word nie.
Nou is dit so dat ons soms hoor as ander mense oor en van ons praat.  Wat ons hoor kan ons soms bitter seer of teleurgesteld maak.  Ek glo almal van ons het al seergekry vanweë dinge wat ander mense gesê het.

· Hoe moet ons dit hanteer wanneer ander mense oor ons praatjies maak?

· Hoe moet ons dit hanteer wanneer ander mense oor ons skinder of bespiegel?

· Watter leiding gee die Bybel aan ons oor hierdie saak?  
ŉ Kort Bybelse antwoord oor die hantering van skinder en praatjies is dat ons dit met wysheid moet hanteer.  Om praatjies met wysheid te kan hanteer, moet ons weet wat wysheid is.  Daarom dat ons 

· eers in hierdie preek gaan vasstel wat die Bybel ons leer oor wat wysheid is, 

· en daarna hoe wysheid ons kan help om praatjies te hanteer...

Daarom eerstens: wat is wysheid?

Gemeente, dit is belangrik om in te sien dat die Bybel ŉ wyse persoon nie noodwendig as iemand met ŉ besonder hoë IK beskou nie.  Daar is ŉ verskil tussen om wys te wees en bloot slim te wees.  In die lig van die Bybel kan ons wysheid die kuns om te lewe noem.  Wysheid is die kuns van hoe om reg te lewe – reg te lewe voor God en reg te lewe teenoor jou medemens!  
Kom ek verduidelik wysheid as lewenskuns soos volg:

Enige normale mens kan die klawers van ŉ klavier indruk en daar gaan geluide uit die klavier kom. Wanneer meeste van ons in hierdie kerkgebou die klawers van ons klavier gaan indruk, gaan daar uit die klavier net wanklanke uitkom.  Enkele van ons sal egter die klawers gaan druk en daar gaan musiek uitkom.  
Wat is die verskil tussen die van ons wat wanklanke uit die klavier voortbring en die van ons wat musiek uit ŉ klavier kan optower?

Die verskil is dat 
· die wat musiek kan optower die kuns ken van hoe om klavier te speel.  
· Die van ons wat wanklanke voortbring, verstaan nie die kuns van hoe om klavier te speel nie.

Nou, Broer en Suster, om reg te lewe is ook ŉ kuns.  
· Baie mense verstaan egter nie die kuns van om te lewe nie.  Hulle lewens bring by wyse van spreke wanklanke voort.  
· Enkele mense verstaan die kuns van lewe.  Hulle lewens bring by wyse van spreke musiek voort... ... Hulle is die mense wat wysheid het!... ...
Nou moet ons nie moedeloos word en sê dat nie wysheid het nie en daarom nie die kuns van om te lewe verstaan nie.  Kom ek gryp weer terug na die beeld van klavierspeel.
Niemand kan voor ŉ klavier kan gaan sit en dadelik ŉ meesterstuk speel nie.  Alle mense wat klavier kan speel, moes eers geleer het hoe om dit te speel.  
· Sommige mense leer vinniger en makliker as ander.  Hulle het ŉ natuurlike talent en aanvoeling.  
· Ander kan lank oefen en steeds sukkel, maar steeds sal hulle darem effens kan speel.

· Maar let op, as selfs daardie mense met baie talent nie daardie talent ontwikkel nie, sal hulle nie meesters word nie.  Om hulle talent te ontwikkel, moet hulle steeds lesse neem en lang ure oefen.  Konsertpianiste oefen maklik meer as agt ure ŉ dag!
Die kuns om reg te lewe verg dieselfde inspanning.  Om reg te kan lewe verg onderrig en oefening.  
· Sommige mense het meer aanvoeling vir wysheid as ander.  Deur onderrig en oefening sal hulle meesters daarin word.  
· Maar selfs die wat minder talent en aanvoeling het, sal steeds vordering maak as hulle aanhou oefen en leer.

Broer en Suster, as jy dus net begin lesse neem en oefen, sal jy vordering maak in die kuns om reg te lewe, sal jy vordering maak op die Bybelse pad van wysheid.

Nou ontstaan die vraag:  

Hoe leer en oefen ek die kuns om reg te lewe?  

Met ander woorde: hoe leer en oefen ek om wysheid te hê?

Daar is net Een by wie ons die kuns kan leer om wysheid te hê en dit is by die Here.  Die Here is immers die volmaak Alwyse. Lukas 7:35 sê immers: “God tree met wysheid op, en sy werke bewys dit!”

God is wysheid en deur die Here te ken en te dien, leer ons wysheid.  Op verskeie plekke (onder andere Ps. 111:10 en Ps 19:7 – soos ons saamgesing het) in die Bybel word gesê dat wysheid begin met die dien van die Here en deur die Woord van die Here te leer.
Beslis, deur die Here te dien, kry ons wysheid en insig!  Ons leer die Here dien deur volgens die beginsels van sy Woord (die Bybel) naby Hom te leef.
Daarom, 

· soos ŉ klavierspeler onderrig word in klavierspel, moet ons onderrig word in die Woord van die Here.  Ons moet tyd spandeer om God se Woord te leer ken, te leer en onderrig te word in die Bybel.

· En verder: soos ŉ klavierspeler oefen om wat in die lesse geleer is te doen, so moet ons oefen om wat ons vanuit die Woord van die Here geleer het, te doen!... ...
Broer en Suster, hoeveel tyd spandeer jy daaraan 
· om die Here se Woord te leer ken?
· Oefen jy elke dag om dit wat jy uit God se Woord leer, toe te pas?

As jy nie leer nie, en as jy nie oefen nie, sal jy nie waarlik wys word nie... ...
Immers, wysheid begin met die erkenning dat 
niemand van ons van nature wys is nie.  
Ons het nie van nature in onsself wysheid nie.  Ons moenie dink dat ons slimmer en beter mense is as wat ons regtig is nie.  In ons teks vir hierdie preek, Prediker 7, staan daar immers in vers 16: “... moenie aanspraak maak op meer wysheid as wat jy het nie...
Geliefdes, wanneer ons heeltemal eerlik is, moet ons erken dat elkeen van ons soms baie dwaas optree.  Om dwaas op te tree, is om ongehoorsaam aan die Here te wees.  Niemand van ons is sonder sonde nie. As ons dink dat ons volmaak is en nie sonde doen nie, bedrieg ons onsself – en dit is die grootste dwaasheid wat daar is!

Nee, ons moet ons sonde, ons dwaasheid erken.  Ons moet besef dat God alleen ons van ons dwaasheid kan genees.  Dit het Hy gedoen deur sy volmaak wyse Seun Jesus Christus te laat mens word.  
· Hy het die straf vir ons dwaasheid op Hom geneem.  
· Hy het vir ons gesterf.  
· Na sy opstanding het Hy sy Gees vir ons gegee om ons nou te lei om sy Woord te verstaan 
· en ons ook te begelei om nou in wysheid voor Hom te lewe.  
Hy verwag nou van ons om in reaksie op Jesus se verlossingswerk in wysheid voor Hom te lewe.
Máár nou moet ons realisties wees. Ons leef egter steeds in ŉ wêreld wat in ongehoorsame dwaasheid aan God vasgevang is.  Ons tree self nog baie dwaas op.

· Wat moet ons doen wanneer ons besef dat ons dwaas optree?
· Wat moet ons doen wanneer ons agterkom dat ons ongehoorsaam aan die Here is?

Prediker 7:17 sê dat jy nie moet aanhou om verkeerd te doen nie.  Met ander woorde:  
· jy besef dat wat doen jy verkeerd is.  
· Jy stop wat jy verkeerd doen 
· en jy begin die regte ding doen...  
God het jou immers verlos van die straf op jou dwaasheid.  Ons strewe nou om gehoorsaam aan die Here in wysheid te lewe... ...
Kom ons keer nou terug na die vraag wat ons in hierdie preek aanspreek?

Hoe moet ons dan nou in wysheid optree as ander mense praatjies oor ons maak

Die eerste ding wat ons moet besef, is dat praatjies maak en skinder dwaasheid is.  Ja, dit is sonde.  Dwarsdeur die Bybel, vanaf die begin van die Ou Testament tot by die einde van die Nuwe Testament word skinder en praatjies maak in sterk taal afgewys.  Jakobus skryf in sy brief dat die tong ŉ vlammetjie is wat ŉ groot vuur kan aansteek.
Ons moet daarna streef om nie praatjies oor ander mense te maak nie.  Paulus stel sterk as hy aan die gemeente in Efese (4:29) skryf: “... praat net wat goed en opbouend is volgens die eis van omstandighede, sodat dit julle hoorders ten goede kan kom.”

Iemand wat wysheid het, iemand wat naby die Here leef, sal dus daarna strewe om met dit wat hy of sy sê mense op te bou en nie af te breek met stories nie.
Maar nou moet ons ook hier realisties wees.  Ons leef in ŉ dwase, stukkende wêreld.  Niemand van ons is in hierdie lewe ten volle immuun teen dwaasheid nie.  Prediker sê in ons kernverse dat gaar geen mens op aarde is wat regverdig is nie, niemand wat net goed doen en nie sondig nie.  

· Daarom word praatjies gemaak en daarom kom skinder voor.
· Daarom dat Prediker sê: “Moet jou nie steur aan alles wat gesê word nie!”

Geliefde, as jy die een is oor wie gepraat of geskinder word, moet jou dit nie te veel aantrek nie.  Moet jou nie daaraan steur nie.  Herken dit vir wat dit is: dwase praatjies van mense wat afbreek en nie opbou nie.

Prediker gaan voort: “Dan sal jy jou dit nie aantrek as jou slaaf jou verwens nie.  Jy weet hoe baie kere jy self ander verwens het.”

Ja, moet jou nie die praatjies te veel aantrek nie, want hoor weer wat sê Prediker: “Jy weet hoe baie kere jy self ander verwens het!”
· In ons dwaasheid praat almal van ons soms seermaakdinge van ander. 
· In ons strewe na wysheid stop ons dit wanneer ons agterkom dat ons seermaakdinge wil praat.  
· Maar in ons strewe na wysheid herken ons ook ander se dwaasheid in hul praatjies en trek ons ons dit nie aan nie.
Aanmoediging

ŉ Bekende teoloog het eenkeer gesê dat elke kind van die Here by wyse van spreke een dowe oor en een blinde oog moet hê:  Mense gaan oor jou praat.  Moet dit nie sien en hoor nie, 
· want dan verspil jy onnodige kragte en energie in jou onsteltenis daaroor.  
· Let op ook hierdie die dwaasheid – dan verspil jy onnodig jou kragte en energie oor die sonde van ander mense!

Deur jou nie aan praatjies te steur nie, kan jy jou kragte en energie gebruik om wysheid na te streef.  Dan kan jy jou kragte en energie gebruik om in wysheid die Here te dien, en die mense rondom jou op te bou om God te verheerlik 
· met tonge wat nie meer vuur aansteek nie, 
· maar tonge wat fonteine is en die soetste water tot God se verheerliking laat opborrel.  

Hierdie is deel van die ware wysheid. 

Hierdie is deel van die kuns om reg te lewe lewe.  

AMEN

